
AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

 

1. Ek Bharat Shreshtha Bharat hnuaiah Larsap, General (Retd) Vijay Kumar 

Singh-a hovin vawiin khan Lok Bhavan-ah Gujarat, Maharashtra, Sikkim leh 

Goa-te state puitlinga hlankai ni lawm a ni. 

 

 

2.   Mizoram sawrkar chuan West Asia buaina avanga khawvel huapa petrol leh 

diesel man a san zel avangin, sum leh hmanraw renchemna tur hmalakna thar 

a puang . 

 

 

3.  Prime Minister Narendra Modia leh Italy Prime Minister Giorgia Meloni te 

chu vawiin khan Rome khawpuiah ram pahnih inlaichinna chungchang sawiin 

an inkawm. 

 

 

4.  India Meteorological Department (IMD) chuan ramchhung hmun thenkhatah 

khawlum lutuk heat wave chu a aia lum severe heat wave thleng turin a sawi 

lawk. 

 

 

 

<><><> 

GOVERNOR 

 

Ek Bharat Shreshtha Bharat hmalakna hnuaiah Larsap, General (Retd) Vijay Kumar 

Singh-a hovin vawiin khan Gujarat, Maharashtra, Sikkim leh Goa-te state puitlinga 

hlankai ni 'Foundation Day' lawmna Lok Bhavan Durbar Hall-ah neih a ni. 

 

Larsap chuan Prime Minister Pu Narendra Modi hmalakna hnuaia hnam 

inpumkhatna programme 'Ek Bharat Shreshtha Bharat' chu Lok Bhavan leh Lok 

Niwas hrang hrangahte hman thin a nih thu a sawi a. India rama chengte zingah 

hnam ziarang, nunphung, ei leh in, incheina leh a dangahte inanlohna nasa tak a 

awm thu leh state pakhat chhungah ngei pawh hmuh theiha a awm thu sawiin, he 

inanlohna hi India danglam bikna, ropuina leh chakna a ni, a ti a. State palite 

chanchin danglam bikte sawiin, India ram state hrang hrangte hian mawina bik an 

nei theuh a ni, a ti a. Programme hlawhtlin theih nana hnam lam leh zai entirtute 

fakam tiin, hun hman chuan India ram hriat chian lehzual kawngah kalkhawmte a 

puih ngei a beisei thu a sawi bawk. 

 

He hunah hian Gujarat Larsap Pu Acharya Devvrat, Maharastra Larsap Pu Jishnu 

Dev Varma, Sikkim Larsap Pu Om Prakash Mathur leh Goa Larsap Pu Pusapati 

Ashok Gajapathi Raju te thuchah bakah state hrang hrangte chanchin tarlanna video 

tawi hmuhnawm tak tak thlir ho a ni a. College of Veterinary Sciences & Animal 

Husbandry leh Government Mizo Higher Secondary School zirlaite'n hnam lam leh 

zai an entir a.  

 

Hemi hnu hian Larsap chuan hemi puala kalkhawmte hi Upper Lawn, Lok Bhavan-

ah kawmin hun hlimawm tak an hmang ho a ni.  

 

Gujarat leh Maharashtra-te hi May ni 1, 1960 khan state-ah hlankai an ni a. Sikkim 

hi May ni 16, 1975 khan state puitlinga hlankai niin, Goa hi May ni 30, 1987 khan 

state puitlinga hlankai a ni. 

 

 

<><><> 

MCDA strike 

 

Ramchhung hmun dang rualin vawiin khan Mizoramah mimal dawmdawi zawrhna 

dawrte khar a ni a. 

 

All India Organization of Chemists & Druggists huaihawtin ram pumah vawiin hian 

nawrh an huaihawt a. Hemi denchhen hian Mizoram Chemist & Druggist 

Association (MCDA) chuan Online a damdawi zawrh leh hralh chu Drugs and 

Cosmetics Act 1940 leh Rules 1945 hman lai mek hnuaiah chuan dan kalh a nih thu 

a lo sawi tawh a ni. 

 

MCDA chuan dan awm mumal lo chunga Online hmanga damdawi zawrh chu mipui 

him nan a thil pawi thei a nih thu nimin khan Aizawl Press Club-ah thuthar thehdarh 

tute hmaah an sawi a, an President Pu Lalhruailiana chuan Online a damdawi zawrh 

hrim hrim an do lo tih a sawi a, mipui himna leh ruihhlo chah luh theihna a nih tel 

avangin fimkhur a ngai tih a lo sawi tawh bawk. 

 

 

 

Damdawi dawr khar hian zawm a hlawh tha hle a, Aizawla a zawrhna hmunpui 

Civil Hospital thlang kawngpui sir leh hmun hrang hrangah pawh mimal damdawi 

zuar dawrte chu khar a ni. Hetih lai hian Dawr khar tur Damdawi Ina damdawi 

zawrhna erawh a huam lo. 

 

Mimal dawr khar a nih avang hian Aizawl Civil Hospitala damdawi zawrhna chu a 

lun hle a, dawr kawtah damdawi lei tur intlar pawh tum dang aiin an tama hriat a 

ni.  

 

<><><> 

ONLINE MEDICAL REFERRAL SYSTEM 

 

Health Minister Pi Lalrinpuii chuan vawiin khan Online Medical Referral System a 

tlangzarh.  

 

MINECO a hun hmanah Health Minister Pi Lalrinpuii chuan, ram changkang 

zawkah chuan Online in an ti emawni tih mai tur a ni a, Mizoram pawhin chutiang 

tur chuan theihtawp an chhuah mek a ti a, tunlai thiamna hman tangkai kawngah 

mipui leh Department lam inrem taka hna thawh a pawimawh tih a sawi bawk. 

 

 

Health Minister chuan Online vangin MUCHS pawh awlsam takin mahni in lum 

atangin an inziak lut thei tih a sawi a, tuna Online Medical Referral System an 

tlangzarh tak pawh hi tangkai taka hman theih a nih a beisei thu a sawi bawk. 

 

Pi Lalrinpuii chuan Department han thawk tute pawh lo vil ngun a, hna lut apiang lo 

chingfel nghal zung zung a, theihtawp a hna lo thawk turin a chah bawk a ni. 

 

Online Medical Referral System hi sorkar hnathawk phaia damlo kal tur ten 

damdawiin an pan tura an inziahluhna tur a ni a. Damlo te tana awlsamna leh hun 

khawh ral lohna tur, mahni In atanga tih mai theih tur niin Department tan pawh 

phaia damlo kalte enkawl dan a lo hriat zung zung theih dawn a ni. 

 

<><><> 

GAD AUSTERITY MEASURE 

 

Mizoram sawrkar chuan West Asia buaina avanga khawvel huapa petrol leh diesel 

man a san tak zel avangin, sum leh hmanraw renchemna tur hmalakna thar a puang 

a. 

 

General Administration Department chuan Thawhlehni khan thuchhuah siamin, 

hmalakna tur pawimawh zual te a tarlan zingah Sawrkar department tinah 

hnathawktu zaa 20 chu in lama hna thawk tura ruahman an ni a, hei hian damdawi 

in, tui, kawlphetha, disaster response, lirthei leh law and order hna thawkte a huam 

lova, Aizawl khawpui chhunga traffic jam leh petrol hman tlem nan office kal hun 

tih danglam a ni bawk. 

 

 

Inrenchemna tura state sorkarin hmalakna tur a duanah chuan sorkar hnathawkte 

chu  Group hnihah thenin Group khatna ina a huam zinga a mi te chu  zing dar 8:30 

atanga tlai dar 4:30 thleng office kal hun bi a tuk sak a,Group hnihna ina a huam 

zinga mi te chu  zing dar 10:30 atanga tlai dar 6:30 thleng office kal hun bi a tuk 

sak a ni. 

 

Hei bakah hian  kar tin Nilaini sawrkar lirthei hman loh ni (atana puan a ni a, 

Officer leh staff-te chu kea kal emaw, vantlang lirthei hmang turin an infuih bawk a 

ni. Sawrkar Meeting-te chu video conferencing hmanga neih hram tur a ni a. 

Official-a zin chhuahna pawh a tul tawpkhawk-ah lo chuan tih loh tur a ni an ti 

bawk. 

 

Chief Minister, Minister leh hotu dangte lirthei zui zat chu mahni duhthlanna ngeiin 

tih tlem tur a ni a, Office-ah light leh fan-te uluk taka hmeh mih tur a ni a, AC pawh 

hman tlem tur a ni a, Sawrkar building incheina light hman pawh khap a ni bawk. 

Sawrkar hun hman hrang hrang a, reception leh hospitality-a sum hman thinte chu 

tlem thei ber tura ruahman a ni a, heng hmalakna te hi puan nghal a nih thu leh 

thuchhuah dang a awm hma chu hman tur a nih thu an tarlang bawk a ni. 

 

India ram chuan a crude oil hman za a 85chu ram pawn atanga a lak luh a nih 

avangin, West Asia-a buaina avanga harsatna thleng hian India ram a nghawng nat 

hma hian hetiang inrenchemna hi Mizoram sawrkar chuan a siam tan niin sorkar 

thuchhuah chuan a sawi. 

 

 

 

<><><> 

ROTARY CLUB CSR 

 

Aizawl Rotary Club chuan Rotary Club Pune Far East leh Suttatti Enterprises Ltd-te 

nen tanghoin, Corporate Social Responsibility (CSR) hnuaia zirna tihhmasawnna 

hmanrua "Saksham eLearning Project" hmangin Mizorama sikul 10 hnenah Smart 

TV hmanga zirtirna e-Learning Kit vawwin khan an sem a. Education Minister, Dr 

Vanlalthlana’n he hun hi hmanpuiin, sikul 10 hnenah E- learning kit  hi a hlan nghal 

bawk. 

 

Minister chuan thusawiin, zirlaite thiamna hi an fin leh fin lohah chauh a innghat lo 

a, an thil hmuh leh hriat leh hmanrua an neih ah a innghat thui hle a ni, a ti a. 

Khawvel changkang zel ah technology thiam a ngai a, Mizoram hmun kilkhawr bera 

zirlai pawhin Delhi leh Bangalore-a zirlaite neih ang thiamna leh hmanrua an neih ve 

a pawimawh thu a sawi. 

 

 

Education Minister chuan he project hi zirtirtu leh hmanrua indaihlohna sikulte tana 

thawh hlawk bik tura beisei a ni a, zirlaite sikul kal that tir nan te, sikul chawlsan tur 

tihniam nan te, leh zirlaite inrintawkna leh thiamna tihhmasawn nan a rintlak hle tih 

zirchian a a ni tawh a ni a ti. 

 

<><><> 

SMART METRE 

 

Smart Meter hman a nih hnua Electric Bill hmasa berah bill lak hun chhung 

insiamrem nan a rei bik avangin thla dang aiin pawisa chawi a danglam phah ta deuh 

niin Power & Electricity Department hotute chuan an sawi. 

 

Akashvani News Aizawl zawhna chhangin Pu Lalhriatpuia, EE chuan Mizoram 

pumah Smart Meter hmang turin beihpui thlak mek a ni a, tun dinhmunah Aizawl 

khawpuiah hna thawh mek niin - Revenue Sub Division 1 leh Division 2 hnuaiah mi 

49540 bawr vel tan Smart Meter an vuah tawh a, Aizawl an zawh hunah District 

dangah an thawk chhunzawm dawn a ti a. 

 

Electric Bill chungchanga harsatna nei tan, mahni bialtu Sub Division-ah complain 

theih a ni tih sawiin, an sawiselna a dik ngei a nih chuan hma an laksak thin a ti. 

 

Smart Meter vuah kal lai mekah Department hotute chuan, meter vuah hmabak te 

chu an Electric Bill hlui lo kawl tha emaw, an consumer no lo hrechiang turin emaw 

an ngen a, hei hian hna thawh kawngah dik leh tha zawkin a pui thei dawn niin an 

sawi. 

 

 

P&E Department hian Mobile Application (PEDM Consumer) an nei a, hemi App 

atang hian mahni bill pek tawh dan leh hriattur pawimawh hrang hrang hriat theih 

a ni a, department lam chuan mipui a tam thei ang berin Playstore atanga download 

in lo hmang thei se an duh thu an sawi bawk a ni.  

 

 

<><><> 

ZTDU LUNGLEI 

 

Lunglei FCI Godown-a buhfai an phurh sa,  Weight Bridge a an buk leh a thlang 

lawka mipui hnena buhfai sem tur dahkhawlna Supply Deptt enkawl PDS Lunglei a 

Weight Bridge a truck in buhfai a phurh buk rih zawng in ang lo avangin truck 

driver ten an chawi belh a,  

 

Hemi chungchangah hian Zoram Truck Drivers Union (ZDU) Sub.Hqtrs.Lunglei te 

chuan vawiin khan buhfai buklai an enfiah a ni . 

 

Truck in Buhfai a phurh hi FCI Godown a buknaah chhinchhiah zel a ni a, a thlang 

lawk min 3 vel lek a hla, PDS Luangmual Godown a  weight bridge an buk lehin kg 

50 ten a zang ta thin a ni. Hetianga a tlin lohna hi Driver te hi chawitir an ni a, kg ah 

cheng 36 chawi tir thin an ni.  

 

Driver te chuan hetiang a bukna in ang lo avanga pawisa an chawi zel mai chu thalo 

an tih thu leh phurrit a an ngaih thusawiin thuneitu ten endik se, bukna in ang a awm 

ngei theih nan hmalak nise an ti.  

 

 

 

<><><> 

 

 

 

 

Chanchinthar hi Akashvani Aizawl atanga puan a ni a. AIR News Aizawl Youtube 

Channel, All India Radio News Aizawl Facebook page leh newsonair.gov.in ah te 

chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

INDIA-ITALY 

 

Prime Minister Narendra Modia leh Italy Prime Minister Giogia Meloni te chu 

vawiin khan Rome khawpuiah ram pahnih inlaichinna chungchang sawiin an 

inkawm. Vawiina an inbiaknaah hian India leh Italy te thawhdunna ki pawimawh tak 

tak ti chak leh tihlen dan tur an sawiho a. Heng zingah hian sumdawnna, sum 

peipunna, technology, ralthuam siamna, energy thianghlim hmante a tel a. Hei bakah 

hian khawvel hmun hrang hranga thil thleng pawimawh leh a nghawngte an sawidun 

bawk a. Khawvelin harsatna a tawh chhoh mek karah leh venhimna lama chona thar 

lo awm mekah Idnia leh Italy te thawhdunna tih chak zel an duh thu hruaitu pahnihte 

hian an sawi bawk a ni. 

 

 

 

<><><> 

IMD 

 

India Meteorological Department (IMD) chuan ramchhung hmun thenkhatah 

khawlum lutuk heat wave chu a aia lum severe heat wave thleng turin a sawi lawk. 

IMD sawi danin ni chhungin Delhi, Punjab, Haryana, Chandigarh, Odisha, 

Chhatisgarh, Rajasthan, Telangana leh Uttarakhand-ah te chuan khua a lum zual 

dawn hle a. Punjab leh Haryana ah chuan vawiin khan khaw lum zawng hi celsius 

degree 40 atangin 47 ah te a kai chho a. Met Department chuan mipuite inralrinna 

Orange alert a puang a ni. 

 

Hetihlai hian Assam, Meghalaya, Keralam, Mahe, Sub Himalayan West Bengal, 

Sikkim, Tamil Nadu, Puducherry, Karaikal leh Andaman and Nicobar Islands ah te 

chuan nasa taka ruahsur turin a sawilawk thung a ni. Bihar, Himachal Pradesh, 

Interior Karnataka, Jharkhand, Lakshadweep leh Coastal Karnataka ruah leh tek 

thawk thei turin a sawilawk bawk.  

 

<><><> 

 

 

 


